
ކާބޯތަކެތީގެ އިންސްޕެކްޓަރުންގެ ގަވާއިދު

	އެއްވަނަ ބާބު
ފެށުން

	ތަޢާރަފާއި ނަން
	1. 
	(ހ)
	
	[bookmark: _Hlk209343294]މިއީ، ޤާނޫނު ނަންބަރު 6/2024 (ކާބޯތަކެތީގެ ރައްކާތެރިކަމުގެ ޤާނޫނު) ގެ ދަށުން ކާބޯތަކެތީގެ އިންސްޕެކްޓަރުންގެ މަސައްކަތްތައް ހަރުދަނާކޮށް އެއްހަމައެއްގައި ކުރިއަށް ގެންދިޔުމުގެ ގޮތުން ކާބޯތަކެތީގެ އިންސްޕެކްޓަރުންގެ މަސްޢޫލިއްޔަތު އަދާކުރުމާގުޅޭ އުސޫލުތައް ބަޔާންކުރުމުގެ ގަވާއިދެވެ.

	
	
	(ށ)
	
	މި ގަވާއިދަށް ކިޔާނީ "ކާބޯތަކެތީގެ އިންސްޕެކްޓަރުންގެ  ގަވާއިދު" އެވެ.                

	
	
	(ނ)
	
	މި ގަވާއިދަކީ ޤާނޫނު ނަންބަރު 6/2024 (ކާބޯތަކެތީގެ ރައްކާތެރިކަމުގެ ޤާނޫނު) ގެ 99 ވަނަ މާއްދާގެ (ށ) ގެ (19) ވަނަ ނަންބަރުގެ ދަށުން ބާރު ލިބިގެން އެކުލަވާލާފައިވާ ގަވާއިދެކެވެ.

	މަޤްޞަދު
	2. 
	
	
	މި ގަވާއިދުގެ މައިގަނޑު މަޤްޞަދުތައް ތިރީގައި ބަޔާންކޮށްފައި އެވަނީއެވެ.

	
	
	(ހ)
	
	ކާބޯތަކެތީގެ ރައްކައުތެރިކަމުގެ ޤާނޫނުގެ ދަށުން އޮތޯރިޓީން ހިންގާ ބަލައި ފާސްކުރުމުގައި ހަރަކާތްތެރިވާ ކާބޯތަކެތީގެ އިންސްޕެކްޓަރުން ޢައްޔަނުކުރުމާއި، އެފަރާތްތަކުގެ މަސްއޫލިއްޔަތުތަކާއި ބާރުތައް ބަޔާންކުރުން؛

	
	
	(ށ)
	
	ކާބޯތަކެތީގެ އިންސްޕެކްޓަރުންގެ ސުލޫކީ މިންގަނޑު ކަނޑައެޅުން؛

	
	
	(ނ)
	
	ކާބޯތަކެތީގެ އިންސްޕެކްޓަރުން މަސައްކަތްކުރުމުގެ ގެންގުޅެންޖެހޭ އަސާސީ މިންގަނޑާއި އުސޫލުތައް ކަނޑައެޅުން؛

	
	
	(ރ)
	
	ކާބޯތަކެތީގެ އިންސްޕެކްޓަރުންގެ ތެރެއިން ޤާނޫނާއި ގަވާއިދުތަކާއި އެއްގޮތްވާ ގޮތުގެމަތިން ޢަމަލުނުކުރާ ފަރާތްތަކަށް ފިޔަވަޅުއަޅައި ޖޫރިމަނާކުރުމުގެ އުސޫލު ބަޔާންކުރުން.

	ގަވާއިދު ހިނގާ ފަރާތްތައް
	3. 
	(ހ)
	
	މި ގަވާއިދު ހިނގާނީ އޮތޯރިޓިއިން ޢައްޔަނުކުރާ ކާބޯތަކެތީގެ އިންސްޕެކްޓަރުންގެ މައްޗަށެވެ.

	
	
	(ށ)
	
	އޮތޯރިޓީއިން އައްޔަނުކުރާ ކާބޯތަކެތީގެ އިންސްޕެކްޓަރުންގެ ތެރޭގައި އަންނަނިވި ފަރާތްތައް ހިމެނެއެވެ.

	
	
	
	(1) 
	އޮތޯރިޓީގެ މުވައްޒަފުންގެ ތެރެއިން ކާބޯތަކެތީގެ  އިންސްޕެކްޓަރުންގެ ގޮތުގައި އައްޔަނުކުރާ ފަރާތްތައް؛

	
	
	
	(2) 
	ސަރުކާރުގެ އެހެނިހެން އިދާރާ ތަކުގައި ވަޒީފާ އަދާކުރަމުންދާ ފަރާތްތަކުގެ ތެރެއިން ކާބޯތަކެތީގެ އިންސްޕެކްޓަރުންގެ މަޞްޢޫލިއްޔަތުތައް ޙަވާލުކޮށް ޢައްޔަނުކުރާ ފަރާތްތައް.

	ދެވަނަ ބާބު
ކާބޯތަކެތީގެ އިންސްޕެކްޓަރުން

	ކާބޯތަކެތީގެ އިންސްޕެކްޓަރުން
	4. 
	
	(ހ)
	ކާބޯތަކެތީގެ އިންސްޕެކްޓަރުންނަކީ ކާބޯތަކެތީގެ ރައްކައުތެރިކަމާބެހޭ ޤާނޫނުގެ 61 ވަނަ މާއްދާގެ ދަށުން ކާބޯތަކެތި އުފައްދާ، ނުވަތަ ތައްޔާރުކުރާ، ނުވަތަ ބަންދުކުރާ، ނުވަތަ ލޭބަލްކުރާ، ނުވަތަ ރައްކާކުރާ، ނުވަތަ ގުދަންކުރާ، ނުވަތަ ގަނެ ވިއްކާ، ނުވަތަ އެއްތަނުން އަނެއްތަނަށް އުފުލާ، ނުވަތަ ފޯރުކޮށްދޭ ތަންތަން ނުވަތަ އެނޫންވެސް ކާބޯތަކެތީގެ ޚިދުމަތްދޭ ތަންތަނުން ކާބޯތަކެތީގެ ރައްކާތެރިކުރުމުގެ ޤާނޫނާއި އެ ޤާނޫނުގެ ދަށުން އެކުލަވާލާފައިވާ މިންގަނޑުތަކަށް ޢަމަލުކުރަމުންދޭތޯ ބެލުމަށްޓަކައި، ޤާނޫނުގައި ބަޔާންކޮށްފައިވާ ގޮތުގެމަތިން އެ ތަންތަން ބަލައި ފާސްކުރުމަށާއި، ކާބޯތަކެތީގެ ރައްކާތެރިކަމުގެ ޤާނޫނުގެ 65 ވަނަ މާއްދާގެ ދަށުން ދިވެހި ރާއްޖެއަށް އިމްޕޯޓުކުރާ އަދި އެކްސްޕޯޓުކުރާ ކާބޯތަކެތި ބަލައި ފާސްކުރުމަށް  އޮތޯރިޓީއަށް ލިބިދޭ ބާރުގެ ދަށުން އެ މަސައްކަތް ކުރުމަށްޓަކައި އޮތޯރިޓީއިން ޢައްޔަނުކުރާ ފަރާތްތަކެވެ.

	މަސްއޫލިއްޔަތުތައް
	5. 
	
	
	ކާބޯތަކެތީގެ އިންސްޕެކްޓަރުންގެ މަސްއޫލިއްޔަތުތައް ތިރީގައި ބަޔާންކޮށްފައި އެވަނީއެވެ.

	
	
	(ހ)
	
	ކާބޯތަކެތި އުފައްދާ، ތައްޔާރުކުރާ، ބަންދުކުރާ، ލޭބަލްކުރާ، ރައްކާކުރާ، ގުދަންކުރާ، ވިއްކާ، އުފުލާ ނުވަތަ ފޯރުކޮށްދޭ ތަންތަނުން ކާބޯތަކެތީގެ ރައްކާތެރިކަމުގެ ޤާނޫނާއި އެ ޤާނޫނުގެ ދަށުން ހަދާ ގަވާއިދުތަކާއި އެއްގޮތަށް ހުރިތޯ ކަށަވަރުކުރުމުގެ ގޮތުން އެ ތަން ތަން ގަވާއިދުން ބަލައި ފާސްކުރުން؛

	
	
	(ށ)
	
	ދިވެހިރާއްޖެއަށް އިމްޕޯޓުކުރާ، ނުވަތަ އެކްސްޕޯޓުކުރާ  ކާބޯތަކެއްޗަކީ ކާބޯތަކެތީގެ ރައްކާތެރިކަމުގެ ޤާނޫނާއި އެ ގާނޫނުގެ ދަށުން ހަދާ ގަވާއިދުތަކާއި މިންގަނޑުތަކަށް ފެތޭ ތަކެތިކަން ކަށަވަރުކުރުމުގެ ގޮތުން އެ ތަކެތި ބަލައި ފާސްކުރުން؛

	
	
	(ނ)
	
	މި މާއްދާގެ (ހ) އަދި (ށ) ގައި ބަޔާންކޮށްފައިވާގޮތުގެ މަތިން ބަލައި ފާސްކުރުމަށްފަހު، ލިޔެކިޔުންތައް ބެލެހެއްޓުމާއި، ރިޕޯޓު ތައްޔާރުކުރުން؛

	
	
	(ރ)
	
	ކާބޯތަކެތީގެ ރައްކާތެރިކަމުގެ ޤާނޫނާއި އެ ގާނޫނުގެ ދަށުން ހަދާ ގަވާއިދުތަކާ ޚިލާފުވާ ފަރާތްތަކާމެދު އަޅަންޖެހޭ ފިޔަވަޅުތައް އެޅުން؛

	
	
	(ބ)
	
	ކާބޯތަކެތީގެ ރައްކާތެރިކަމާ ގުޅޭގޮތުން އާންމުންގެ ފަރާތުން އަންނަ ޝަކުވާތައް ބަލައި އެ ޝަކުވާތަކާމެދު ފިޔަވަޅު އެޅުން؛

	
	
	(ޅ)
	
	ކާބޯތަކެތީގެ ރައްކާތެރިކަމުގެ ޤާނޫނާއި އެ ޤާނޫނުގެ ދަށުން ހަދާ ގަވާއިދުތަކާއި މިންގަނޑުތައް ތަންފީޛުކުރުމަށްޓަކައި އޮތޯރިޓީއަށް ފުރިހަމަ އެއްބާރުލުން ދިނުން؛

	
	
	(ކ)
	
	ޤާނޫނާއި ގަވާއިދުތަކާ އެއްގޮތްވާގޮތުގެ މަތިން ކާބޯތަކެތީގެ ރައްކައުތެރިކަމާބެހޭ މަޢުލޫމާތު ފޯރުކޮށްދިނުން.

	ބާރުތައް
	6. 
	(ހ)
	
	ކާބޯތަކެތީގެ އިންސްޕެކްޓަރުންނަށް އަންނަނިވި ބާރުތައް ލިބިގެންވެއެވެ.

	
	
	
	(1) 
	ކާބޯތަކެތީގެ ރައްކާތެރިކަމުގެ ޤާނޫނު ގެ 58 ވަނަ މާއްދާގެ ދަށުން ދިވެހިރާއްޖެއަށް އިމްޕޯޓުކުރާ ކާބޯތަކެއްޗަކީ ދިވެހިރާއްޖެއަށް އެތެރެކުރުން މަނާ ކާބޯތަކެތި ކަމަށް އޮތޯރިޓީއަށް ޤަބޫލުކުރެވިއްޖެނަމަ، އަންނަނިވި ކަންކަން ކުރުމުގެ ބާރު؛

	
	
	
	
	1.1  ބަލައި ފާސްކުރުން އަދި/ނުވަތަ ޓެސްޓުކޮށް ނިމެންދެން އެތަކެތި ހިފެހެއްޓުން؛

	
	
	
	
	1.2  މި ނަންބަރުގެ (i) ގެ ދަށުން އެ ތަކެތި ބަލައި ފާސްކޮށް އަދި/ނުވަތަ ޓެސްޓުކޮށް ނިމެންދެން އެ ތަކެތި ހިފެހެއްޓުމަށްފަހު ދޫކޮށްލުން؛

	
	
	
	
	1.3  އެ ތަކެތި ނައްތާލުން ނުވަތަ ނައްތާލުމަށް ލާޒިމުކުރުން؛

	
	
	
	
	1.4  ބަލައި ފާސްކުރާ ތަކެތީގެ ފޮޓޯނެގުން؛

	
	
	
	
	1.5  އެ ތަކެތި ރީއެކްސްޕޯޓުކުރުމަށް ލާޒިމުކުރުން.

	
	
	
	(2) 
	ކާބޯތަކެތީގެ ރައްކާތެރިކަމުގެ ޤާނޫނު ގެ 62 ވަނަ މާއްދާގެ ދަށުން ކާބޯތަކެތީގެ ޚިދުމަތްދޭ ތަންތަނުން ފޯރުކޮށްދޭ ޚިދުމަތްތައް ފޯރުކޮށްދެނީ އެ ޤާނޫނުގައި ބަޔާންކޮށްފައިވާ ގޮތަށްތޯ ބެލުމަށްޓަކައި އަންނަނިވި ކަންކަން ކުރުމުގެ ބާރު؛

	
	
	
	
	2.1 ކާބޯތަކެތީގެ ޚިދުމަތްދޭ ތަންތަނުން ފޯރުކޮށްދޭ ޚިދުމަތްތަކާބެހޭ ގޮތުން، ދުރާލާ އެންގުމަށްފަހު ނުވަތަ ދުރާލާ ނޯޓިސް ދިނުމަކާ ނުލައި، ކާބޯތަކެތި އުފައްދާ، ނުވަތަ ތައްޔާރުކުރާ، ނުވަތަ ބަންދުކުރާ، ނުވަތަ ލޭބަލްކުރާ، ނުވަތަ ރައްކާކުރާ، ނުވަތަ ގުދަންކުރާ، ނުވަތަ ގަނެ ވިއްކާ، ނުވަތަ އެއްތަނުން އަނެއްތަނަށް އުފުލާ ނުވަތަ ފޯރުކޮށްދޭ ނުވަތަ ޚިދުމަތްދޭ ތަންތަނަށް ވަދެ، ބަލައި ފާސްކުރުން؛

	
	
	
	
	2.2 ކާބޯތަކެތީގެ ޚިދުމަތްދޭ ތަންތަނުގައި ބޭނުންކުރާ ތަކެތީގެ ފެންވަރާއި ރައްކައުތެރިކަން ބެލުމަށްޓަކައި އެ ތަންތަނުގައި ބޭނުންކުރާ ތަކެތި ޓެސްޓްކުރުމަށްޓަކައި  އެ ތަކެތިން ސާމްޕަލް ނެގުން؛

	
	
	
	
	2.3 ކާބޯތަކެތީގެ ޚިދުމަތްދޭ ތަންތަނުގައި ތިބޭ މީހުންނާއި މުވައްޒަފުންނާ ބައްދަލުކޮށް މަޢުލޫމާތު ހޯދުން؛

	
	
	
	
	2.4 ކާބޯތަކެތީގެ ޚިދުމަތްދޭ ތަނާއި އެ ތަނުގައިވާ ތަކެތީގެ ފޮޓޯނެގުން؛

	
	
	
	
	2.5 ކާބޯތަކެތީގެ ޚިދުމަތްދޭ ތަންތަނުގެ އެންމެހައި ރެކޯޑުތަކާއި ލިޔުންތައް ބަލައި ކޮޕީ ހެއްދުން؛

	
	
	
	
	2.6 މަޢުލޫމާތު ހޯދުމަށާއި ހެކި ހޯދަން ބޭނުންވާ ޙާލަތްތަކުގައި ޙާޟިރުކުރަންޖެހޭ މީހުން ޙާޟިރުކޮށް ބަޔާންނެގުން؛

	
	
	
	
	2.7 ކަމާ ގުޅޭގޮތުން ހޯދަންޖެހޭ އިތުރު މަޢުލޫމާތު ހޯދުން.

	
	
	
	(3) 
	ކާބޯތަކެތީގެ ރައްކައުތެރިކަމާބެހޭ ޤާނޫނު ގެ 65 ވަނަ މާއްދާގެ ދަށުން ދިވެހިރާއްޖެއަށް އިމްޕޯޓުކުުރާ، ނުވަތަ އެކްސްޕޯޓުކުރާ ކާބޯތަކެތީގެ ތެރެއިން ޤާނޫނާއި ގަވާއިދާ ޚިލާފަށް ހުންނަ ކާބޯތަކެތި ހިފެހެއްޓުމާއި ނެގުން، އަދި މިފަދަ ކާބޯތަކެތި ވަގުތީގޮތުން ރައްކާކުރުމަށްޓަކައި، ކަނޑައެޅިފައިވާ ވަކި ތަނަކަށް ގެންދިއުން، ނުވަތަ އަވަހަށް ހަލާކުވެދާނެފަދަ ނުވަތަ ސިއްޙަތަށް ނުރައްކަލެއް ކުރިމަތިވެދާނެފަދަ ކާބޯތަކެތި ވަގުތުން ނައްތާލުން.

	
	
	 
	(4) 
	ކާބޯތަކެތީގެ ރައްކައުތެރިކަމާބެހޭ ޤާނޫނާއި އެ ޤާނޫނުގެ ދަށުން އެކުލަވާލާ ގަވާއިދުތަށް ތަންފީޒުކުރުމަށްޓަކައި އޮތޯރިޓީއިން ކަނޑައަޅާ އެހެނިހެން ކަންކަން ކުރުން.

	ޢައްޔަނުކުރުން

	7. 
	(ހ)
	
	މި ގަވާއިދުގެ 4 ވަނަ މާއްދާގައި ބަޔާންކޮށްފައިވާ  ކާބޯތަކެތީގެ އިންސްޕެކްޓަރުން ޢައްޔަނުކުރާނީ އޮތޯރިޓީންނެވެ. 

	
	
	(ށ)
	
	އޮތޯރިޓީން އައްޔަނުކުރާ ކޮންމެ އިންސްޕެކްޓަރަކަށް އެފަރާތަކީ އޮތޯރިޓީން ޢައްޔަންކޮށްފައިވާ ފަރާތެއްކަން އަންގައިދޭ ރަސްމީ ފާހެއް ނުވަތަ ލިޔުމެއް ދޫކުރަންވާނެއެވެ.

	
	
	(ނ)
	
	އޮތޯރިޓީން ޢައްޔަނުކުރާ ކޮންމެ އިންސްޕެކްޓަރަކީ އޮތޯރިޓީއިން ކަނޑައަޅާ ތަމްރީނީ މިންގަނޑުތައް ފުރިހަމަކޮށްފައިވާ، އަދި އެ މަސައްކަތް ކުރުމަށް ބޭނުންވާ ޤާބިލުކަން ލިބިފައިވާ ފަރާތަކަށް ވާންވާނެއެވެ.

	
	
	(ރ)
	
	އޮތޯރިޓީން ޢައްޔަނުކުރާ ކާބޯތަކެތީގެ އިންސްޕެކްޓަރުންގެ ދަފްތަރެއް އޮތޯރިޓީން އެކުލަވާލައި ބަލަހައްޓަންވާނެއެވެ.

	
	
	(ބ)
	
	މި މާއްދާގެ (ހ) ގެ ދަށުން ޢައްޔަނުކުރާ ކާބޯތަކެތީގެ އިންސްޕެކްޓަރުންނަކީ އޮތޯރިޓީގައި ކާބޯތަކެތީގެ އިންސްޕެކްޓަރުންގެ ގޮތުގައި ދާއިމީ ވަޒީފާ އަދާކުރާ ފަރާތްތައް، ނުވަތަ އޮތޯރިޓީގައި މަސައްކަތް އަދާނުކުރާނަމަވެސް ދައުލަތުގެ އެހެން އިދާރާއެއްގައި ވަޒީފާ އަދާ ކުރާ ފަރާތްތަކުގެ ތެރެއިން އިންސްޕެކްޓަރުންގެ ގޮތުގައި ޢައްޔަނުކުރެވޭ ފަރާތްތަކެވެ.

	
	
	(ޅ)
	
	މިމާއްދާގެ (ބ) ގައި އެހެން ބަޔާންކޮށްފައިވީނަމަވެސް ދައުލަތުގެ އެހެން އިދާރާއެއްގައި ވަޒީފާ އަދާ ކުރާ ފަރާތްތަކުގެ ތެރެއިން ވަގުތީ އިންސްޕެކްޓަރުންގެ ގޮތުގައި ޢައްޔަނުކުރެވޭ ފަރާތްތައް ޢައްޔަނުކުރުމަށް މި ގަވާއިދު ހުރަހެއްނާޅައެވެ.

	ތިންވަނަ ބާބު
ސުލޫކީ މިންގަނޑު

	ނަޒާހަތްތެރިކަން
	8. 
	
	
	ކާބޯތަކެތީގެ އިންސްޕެކްޓަރުން އެފަރާތްތަކުގެ ޒިންމާ އަދާކުރުމުގައި ތެދުވެރިކަމާއި އިޚްލާސްތެރިކަމާއި ހަމަހަމަކަން ހިފަހައްޓަންވާނެއެވެ.

	އިޤްތިޞާދުކުރުން
	9. 
	
	
	ކާބޯތަކެތީގެ އިންސްޕެކްޓަރުން އެފަރާތްތަކުގެ ޒިންމާ އަދާކުރުމުގައި އޮތޯރިޓީގެ ފައިސާއާއި އެހެނިހެން ވަސީލަތްތައް ބޭނުންކުރުމުގައި އިސްރާފުނުކޮށް އިޤުތިޞާދު ކުރުމާއެކު ނަތީޖާ ނެރުމަށް މަސައްކަތް ކުރަންވާނެއެވެ.

	ޖަވާބުދާރީވުން
	10. 
	
	
	ކާބޯތަކެތީގެ އިންސްޕެކްޓަރުން، އެ އިންސްޕެކްޓަރުންނާ ޙަވާލުކޮށްފައިވާ ކަންކަމުގައި އެފަރާތަކާ ޙަވާލުވެ ހުންނަ ފަރާތަށް ނުވަތަ އޮތޯރިޓީއަށް، އަދި ޤާނޫނީ ގޮތުން ލާޒިމްކުރާ ޙާލަތްތަކުގައި ފުލުހުން، ނުވަތަ އެހެނިހެން ކަމާބެހޭ އިދާރާތަކަށްވެސް ޖަވާބުދާރީވާންވާނެއެވެ.

	ޤާނޫނުތަކާއި ގަވާއިދުތަކަށް ޙުރުމަތްތެރިކޮށް ހިތުން
	11. 
	
	
	ކާބޯތަކެތީގެ އިންސްޕެކްޓަރުން އެފަރާތްތަކުގެ ޒިންމާ އަދާކުރުމުގައި ދިވެހިރާއްޖޭގެ ޤާނޫނުތަކާއި ގަވާއިދުތަކަށް ފުރިހަމައަށް ހުރުމަތްތެރިކޮށް ހިތަންވާނެއެވެ.

	މަސައްކަތުގެ ފެންވަރު ދެމެހެއްޓުން
	12. 
	
	
	ކާބޯތަކެތީގެ އިންސްޕެކްޓަރުން އެފަރާތްތަކުގެ ޒިންމާ އަދާކުރުމުގައި އޮތޯރިޓީން ކަނޑައަޅާފައިވާ މަސައްކަތްކުރުމުގެ މިންގަނޑުތަކާއި އުސޫލުތަކާ އެއްގޮތަށް ޢަމަލުކުރަންވާނެއެވެ.   

	މަޞްލަޙަތު ފުށުއަރާ ކަންކަމާއި ދުރުވުން
	13. 
	(ހ)
	
	ކާބޯތަކެތީގެ އިންސްޕެކްޓަރުން އެފަރާތްތަކުގެ ޒިންމާ އަދާކުރުމަށް ހުރަސްއެޅިދާނެ ނުވަތަ މަޞްލަޙަތު ފުށުއަރާފަދަ އެއްވެސް ކަމެއްކޮށްގެން ނުވާނެއެވެ. 

	
	
	(ށ)
	
	މި މާއްދާގެ ބޭނުމަށް ކާބޯތަކެތީގެ އިންސްޕެކްޓަރަކު ކާބޯތަކެތީގެ ޚިދުމަތްދޭ ތަނެއްގައި މަސައްކަތްކުރުމާއި އެފަދަ ތަނެއް ހިންގުމާއި، އެފަދަ ތަނެއްގެ ޙިއްޞާދާރަކަށްވުމާއި، އަދި އެފަދަ ތަނަކަށް ލަފާދިނުމަކީ މަޞްލަޙަތު ފުށުއަރާފަދަ ކަމެއްގޮތުގައި ބެލެވޭނެއެވެ.

	
	
	(ނ)
	
	ކާބޯތަކެތީގެ އިންސްޕެކްޓަރަކު އެފަރާތެއްގެ ޒިންމާ އަދާކުރުމުގައި މަޞްލަޙަތު ފުށުއަރާނޭފަދަ ޙާލަތެއް ދިމާވެއްޖެނަމަ، ނުވަތަ ދިމާވެދާނޭކަމަށް ޤަބޫލުކުރެވޭނަމަ އެކަން ވަގުތުން އޮތޯރިޓީއަށް އެންގުމަށްފަހު، އެ ކަމެއް ކުރުމުން އެ އިންސްޕެކްޓަރަކު ތަނާޒުލްވާންވާނެއެވެ.

	ހަދިޔާ
	14.  
	
	
	ކާބޯތަކެތީގެ އިންސްޕެކްޓަރަކު އެފަރާތެއްގެ ޒިންމާ އަދާކުރުމުގައި، އެފަރާތެއްގެ ތެދުވެރިކަމާއި އަމާނާތްތެރިކަމާމެދު ސުވާލު އުފެދިދާނެގޮތަކަށް، އެއްވެސް މީހެއްގެ ހަދިޔާއެއް ނުވަތަ އެނޫންވެސް މަންފާއެއް ހޯދައި ނުވަތަ ލިބިގަނެގެން ނުވާނެއެވެ.

	މަޢުލޫމާތު ރައްކައުތެރިކުރުމާއި ސިއްރު ހިފެހެއްޓުން
	15. 
	
	
	ކާބޯތަކެތީގެ އިންސްޕެކްޓަރުންނަށް އެފަރާތެއްގެ މަގާމުގެ ހައިސިއްޔަތުން ލިބިފައިވާ އެއްވެސް މަޢުލޫމާތެއް، އެފަރާތުގެ ޒިންމާތަކާއި މަޞްޢޫލިއްޔަތުތައް އަދާކުރުމުގެ ގޮތުން މެނުވީ ތިންވަނަ ފަރާތަކަށް  ހާމަކޮށްގެން ނުވާނެއެވެ.

	މަސައްކަތަށް ނުރަނގަޅު ނުފޫޒު ފޯރުވާނަމަ ރިޕޯޓުކުރުން
	16. .  
	(ހ)
	
	އެއްވެސް ފަރާތަކުން މި ގަވާއިދުގައި ބަޔާންކުރާ ސުލޫކީ މިންގަނޑާ ޚިލާފަށް ވަކި ކަމެއް ކުރުމަށް ނުވަތަ ނުކޮށް ދޫކޮށްލަން އަންގާނަމަ ނުވަތަ ބާރު އަޅާނަމަ ނުވަތަ މަޖުބޫރުކުރުވާނަމަ، ނުވަތަ އިންސްޕެކްޓަރުގެ މަސައްކަތް ނަޒާހަތްތެރިކަމާއެކު ކުރިއަށް ގެންދިޔުމަށް ހުރަސްއެޅޭފަދަ ނުރަނގަޅު ނުފޫޒެއް ފޯރުވާނަމަ، ލަސްނުކޮށް އޮތޯރިޓީއަށް އެކަން އަންގަންވާނެއެވެ.

	ކުރުން މަނާ ކަންކަން
	17. 
	
	
	ކާބޯތަކެތީގެ އިންސްޕެކްޓަރުން އެފަރާތްތަކުގެ ޒިންމާ އަދާކުރުމުގައި އަންނަނިވި ކަންކަން ކުރުމަކީ މަނާ ކަމެކެވެ.

	
	
	(ހ)
	
	އިންސްޕެކްޝަނާގުޅޭ އެއްވެސް ލިޔެކިޔުމެއްގައި ދޮގު މަޢުލޫމާތު ހިމެނުން، ނުވަތަ އޮޅުވާލުމުގެ ނިޔަތުގައި އެ ލިޔެކިޔުމުގައިވާ މަޢުލޫމާތު ބަދަލުކުރުން.

	
	
	(ށ)
	
	އިންސްޕެކްޓް ކުރާ ފަރާތަކުން އެއްވެސް ބާވަތެއްގެ މާލީ ނުވަތަ އެހެނިހެން މަންފާއެއް ހޯދުން.

	
	
	(ނ)
	
	އިންސްޕެކްޝަން ނުހަދައި ނުވަތަ ކަނޑައެޅިފައިވާ މިންގަނޑުތަކަށް ނުފެތޭ ތަންތަނަށް ހުއްދަ ދޫކުރުން.

	
	
	(ރ)
	
	އިންސްޕެކްޝަނާގުޅޭ އެއްވެސް ހެއްކަކަށް ނުވަތަ ސާމްޕަލަކަށް ގެއްލުން ދިނުން ނުވަތަ ނައްތާލުން.

	
	
	(ބ)
	
	 ރަސްމީ މަޤާމުގެ ބޭނުންކޮށްގެން ނުރަނގަޅު ނުފޫޒު ފޯރުވުން.

	ސުލޫކީ މިންގަނޑަށް ތަބާވުން
	18. 
	(ހ)
	
	ކާބޯތަކެތީގެ އިންސްޕެކްޓަރުން އެފަރާތްތަކުގެ މަޤާމުގެ ވާޖިބު އަދާކުރުމުގައި، މި ސުލޫކީ މިންގަނޑުގައި ބަޔާންކޮށްފައިވާ ސުލޫކީ ހަމަތަކުގެ އެންމެ މަތީ މިންގަނޑުގައި ހިފަހައްޓަންވާނެއެވެ.

	
	
	(ށ)
	
	ކާބޯތަކެތީގެ އިންސްޕެކްޓަރަކު މި ސުލޫކީ މިންގަނޑާ ޚިލާފުވެއްޖެނަމަ މި ގަވާއިދުގައިވާ ގޮތުގެމަތިން އެފަރާތަކާމެދު އޮތޯރިޓީން ފިޔަވަޅު އެޅަންވާނެއެވެ.

	ހަތަރުވަނަ ބާބު
މަސައްކަތްކުރުމުގެ އަސާސީ މިންގަނޑު

	އިޤްރާރުގައި ސޮއިކުރުން
	19. 
	
	
	އިންސްޕެކްޝަންތައް ފެށުމުގެ ކުރިން އޮތޯރިޓީން ކަނޑައަޅާފައިވާ ކާބޯތަކެތީގެ އިންސްޕެކްޓަރުންގެ އިޤްރާރުގައި ކާބޯތަކެތީގެ އިންސްޕެކްޓަރުން ސޮއިކޮށް، އިޤްރާރު އޮތޯރިޓީއަށް ހުށަހަޅަންވާނެއެވެ.

	ހާޒިރުވުމާއި ވަގުތަށް ފަރުވާތެރިވުން
	20. 
	
	
	ކާބޯތަކެތީގެ އިންސްޕެކްޓަރުން އެ ދުވަހަކަށް ކަނޑައަޅާފައިވާ އިންސްޕެކްޝަން ތާވަލުގައިވާ ތަންތަނަށް ގަޑިއަށް ހާޒިރުވާން ސަމާލުވެ، އިންސްޕެކްޝަން ނިންމަންޖެހޭ ވަގުތަށް ސަމާލުކަންދީ، އެ ވަގުތުގެ ތެރޭގައި މަސައްކަތް ނިންމަންވާނެއެވެ. އަދި އެއްވެސް ސަބަބަކާހުރެ ކަނޑައަޅާފައިވާ ވަގުތަށް ހާޒިރުނުވެވޭ ނަމަ، ވީ އެންމެ އަވަހަކަށް އެކަން ކަމާބެހޭ ފަރާތަށް އަންގަންވާނެއެވެ. 

	އިންސްޕެކްޓްކުރުމުގެ އުސޫލު
	21. 
	(ހ)
	
	ކޮންމެ އިންސްޕެކްޝަނެއްވެސް ފަށަންވާނީ ރަސްމީ ތަޢާރަފަކާއެކު، ކާބޯތަކެތީގެ އިންސްޕެކްޓަރަށް އޮތޯރިޓީއިން ދީފައިވާ ރަސްމީ ފާސް ނުވަތަ ލިޔުން އިންސްޕެކްޓް ކުރެވޭ ފަރާތަށް ނުވަތަ ތަނަށް ދެއްކުމަށް ފަހުގައެވެ. މީގެ އިތުރުން އިންސްޕެކްޝަންގެ މަޤްޞަދު ތަނުގެ ވެރި ފަރާތަށް ސާފުކޮށް އަންގައިދޭންވާނެއެވެ.

	
	
	(ށ)
	
	އިންސްޕެކްޝަންތައް ކުރިއަށް ގެންދަންވާނީ ތަނުގެ ވެރިފަރާތް ނުވަތަ ޒިންމާދާރު މުވައްޒަފެއްގެ ހާޟިރުގައެވެ.

	
	
	(ނ)
	
	އިންސްޕެކްޓްކުރުމުގައި ކާބޯތަކެތީގެ ރައްކައުތެރިކަމާބެހޭ ޤާނޫނާއި، އެ ޤާނޫނުގެ ދަށުން ހަދާފައިވާ ގަވާއިދުތަކާއި، އޮތޯރިޓީން ކަނޑައަޅާފައިވާ އެހެނިހެން މިންގަނޑުތަކާއި އުޞޫލުތަކަށް އެ ތަނަކުން ފުރިހަމައަށް ޢަމަލުކުރަމުންދޭތޯ ބަލައި ޔަޤީންކުރަންވާނެއެވެ. 

	
	
	(ރ)
	
	އިންސްޕެކްޝަންގައި ފާހަގަކުރެވޭ ކަންކަން ތަފްޞީލުކޮށް ނޯޓުކުރުމާއެކު، ބޭނުންވާ ފޮޓޯތައް ނަގައި، ހެކި ރައްކައުތެރިކުރަންވާނެއެވެ.

	
	
	(ބ)
	
	ކާބޯތަކެތީގެ ސާމްޕަލް ނަގަން މުހިންމު ކަމަށް ފެނިއްޖެނަމަ، އޮތޯރިޓީއިން ކަނޑައަޅާފައިވާ އުޞޫލުތަކާ އެއްގޮތަށް ސާމްޕަލް ނަގައި އެކަމާ ގުޅޭ ލިޔެކިޔުންތައް ފުރިހަމަކުރަންވާނެއެވެ.

	
	
	(ޅ)
	
	އިންސްޕެކްޝަންގައި ޤާނޫނާއި ގަވާއިދާއި ޚިލާފު ކަމެއް ފާހަގަކުރެވިއްޖެނަމަ، އެ ކަންކަން އިޞްލާޙުކުރުމަށް ލިޔުމުން އަންގައި، އިޞްލާޙުކުރުމަށް އެކަށީގެންވާ މުއްދަތެއް އެތަނުގެ ވެރި ފަރާތަށް ނުވަތަ ތަނަށް ދޭންވާނެއެވެ.

	
	
	(ކ)
	
	އިންސްޕެކްޝަންތަކުގައި ޤާނޫނާއި ގަވާއިދުތަކާއި މިންގަނޑުތަކަށް ނުފެތޭކަމަށް ފާހަގަކުރެވޭ ކާބޯތަކެތި، ނުވަތަ ކާބޯތަކެތީގެ ޚިދުމަތްދޭ ތަންތަނުގެ ސަބަބުން ޞިއްޙަތަށް ނުރައްކަލެއް ކުރިމަތިވެދާނެ ޙާލަތެއް މެދުވެރިވެއްޖެނަމަ، އޮތޯރިޓީން ކަނޑައަޅާފައިވާ ގަވާއިދުތަކާއި އުޞޫލުތަކާ އެއްގޮތްވާ ގޮތުގެމަތިން އެ ތަކެއްޗާމެދު ނުވަތަ އެ ތަންތަނާމެދު ވަގުތުން ފިޔަވަޅު އަޅަންވާނެއެވެ. އަދި މިފަދަ ޙާލަތެއްގައި ކަމާ ގުޅުންހުރި ސަރުކާރުގެ އެހެން އިދާރާއަކަށް މި މަޢުލޫމާތު ޙިއްޞާކުރަން ޖެހޭނަމަ، އެކަން އޮތޯރިޓީން ކަނޑައަޅާފައިވާ އުޞޫލާ އެއްގޮތަށް ކުރަންވާނެއެވެ.

	ލިޔުން ދޫކުރުމާއި ރިޕޯޓު ހުށަހެޅުން
	22. 
	(ހ)
	
	ކޮންމެ އިންސްޕެކްޝަނެއް ނިމުމުން، އެ އިންސްޕެކްޝަނާ ގުޅޭ ފުރިހަމަ ރިޕޯޓެއް އޮތޯރިޓީން ކަނޑައަޅާފައިވާ މުއްދަތުގެ ތެރޭގައި، އަދި ކަނޑައަޅާފައިވާ އުޞޫލުތަކާ އެއްގޮތްވާ ގޮތުގެމަތިން  ތައްޔާރުކޮށް އިންސްޕެކްޓްކުރި ތަނަކަށް ހިއްސާކުރަންވާނެއެވެ. އަދި  އިންސްޕެކްޝަން ރިޕޯޓް ސަރުކާރުގެ އެހެން އިދާރާއަކަށް ޙިއްސާ ކުރަންޖެހޭނަމަ އެކަން އޮތޯރިޓީން ކަނޑައަޅާ އުޞޫލާ އެއްގޮތަށް އެ އިދާރާއަށް ޙިއްސާކުރަންވާނެއެވެ.  

	
	
	(ށ)
	
	ބަނދަރުތަކުގައި، ނުވަތަ ބޯޑަރު ކްލިއަރަންސް ސަރަޙައްދުތަކުގައި ކުރެވޭ އިންސްޕެކްޝަންތަކަށް، އިންސްޕެކްޝަންގެ ނަތީޖާ ޚުލާޞާކޮށް ބަޔާންކުރާ ރަސްމީ ލިޔުމެއް ދޫކުރަންވާނެއެވެ.

	ފަސްވަނަ ބާބު
ފިޔަވަޅުއެޅުން

	ފިޔަވަޅު އެޅުން
	23. 
	(ހ)
	
	ކާބޯތަކެތީގެ އިންސްޕެކްޓަރަކު ކާބޯތަކެތީގެ ރައްކާތެރިކަމުގެ ޤާނޫނާއި، އެ ޤާނޫނުގެ ދަށުން އެކުލަވާލާފައިވާ ގަވާއިދުތަކާއި މިންގަނޑުތަކާ ޚިލާފުވެފައިވާކަމަށް ސާބިތުވެއްޖެނަމަ އެފަރާތަކާމެދު އަންނަނިވި ފިޔަވަޅުތައް އެޅިދާނެއެވެ. 

	
	
	
	(1) 
	ކާބޯތަކެތީގެ ރައްކާތެރިކަމުގެ ޤާނޫނުގެ 84 ވަނަ މާއްދާގެ ދަށުން -/5,000 (ފަސްހާސް) ރުފިޔާއާއި -/100,000 (އެއްލައްކަ) ރުފިޔާއާ ދެމެދުގެ ޢަދަދަކުން އަންނަނިވި ފަދައިން ޖޫރިމަނާކުރުން؛ 

	
	
	
	
	(i) ފުރަތަމަ ފަހަރަށް -/5,000 (ފަސްހާސް) ރުފިޔާ؛

	
	
	
	
	(ii) ދެވަނަ ފަހަރަށް -/10,000 (ދިހަހާސް) ރުފިޔާ؛

	
	
	
	
	(iii) ތިންވަނަ ފަހަރަށް -/25,000 (ފަންސަވީސްހާސް) ރުފިޔާ؛

	
	
	
	
	(iv) ހަތަރުވަނަ ފަހަރަށް -/50,000 (ފަންސާސްހާސް) ރުފިޔާ؛

	
	
	
	
	(v) ފަސްވަނަ ފަހަރު ނުވަތަ އެއަށްވުރެ ގިނަ ފަހަރު ތަކުރާރުކޮށްފިނަމަ -/100,000 (އެއްލައްކަ) ރުފިޔާ.

	
	
	
	(2) 
	ގަވާއިދު ނަންބަރު 2014/R-311 (ދިވެހި ސިވިލް ސަރވިސްގެ ގަވާއިދު 2014) ގެ ދަށުން ފިޔަވަޅު އެޅުން؛

	
	
	
	(3) 
	އެ އިންސްޕެކްޓަރަކާ ޙަވާލުވެހުރި ފަރާތް ނުވަތަ އެ އިންސްޕެކްޓަރަކު ވަޒީފާ އަދާކުރަމުންދާ އިދާރާ މެދުވެރިކޮށް އެކަށީގެންވާ އިޞްލާހީ ފިޔަވަޅު އެޅުން.

	
	
	(ށ)
	
	މި މާއްދާގެ (ހ) ގެ (1) ވަނަ ނަންބަރުގައި ޖޫރިމަނާކުރުމުގެ މިންގަނޑުތައް ބަޔާންކޮށްފައި ވީނަމަވެސް، އެކަމެއްގެ ކުޑަބޮޑުމިނަށް ބަލައި، -/5,000 (ފަސްހާސް) ރުފިޔާއާއި -/100,000 (އެއްލައްކަ) ރުފިޔާއާ ދެމެދުގެ ޢަދަދަކުން ޖޫރިމަނާކުރުމުގެ ފުރިހަމަ އިޚްތިޔާރު އޮތޯރިޓީއަށް ލިބިގެންވެއެވެ. 

	
	
	(ނ)
	
	މި މާއްދާގެ (ހ) ގެ ދަށުން އަޅާ ފިޔަވަޅުތައް އަޅާނީ އޮތޯރިޓީން ނުވަތަ އޮތޯރިޓީގެ ލަފާގެ މަތިން ކަމާބެހޭ އިދާރާއަކުންނެވެ.

	ގެއްލުމުގެ ބަދަލު ހޯދުމަށް އޮތް ހުރަހަކަށް ނުވުން

	24. 
	(ހ)
	
	މި ގަވާއިދާ ޚިލާފުވުމުގެ ސަބަބުން މި ބާބުގެ ދަށުން ވަކި ފަރާތެއް ޖޫރިމަނާކުރުމަކީ ނުވަތަ އެ ފަރާތަކާމެދު ކާބޯތަކެތީގެ ރައްކާތެރިކަމުގެ ޤާނޫނުގެ ނުވަތަ މި ގަވާއިދުގެ ދަށުން އެނޫން ފިޔަވަޅެއް އެޅުމަކީ، ކާބޯތަކެތީގެ ރައްކާތެރިކަމުގެ ޤާނޫނާއި މި ގަވާއިދާ ޚިލާފަށް އެ ފަރާތުންކުރި ޢަމަލުގެ ސަބަބުން ގެއްލުން ލިބުނު ފަރާތަށް އެކަމުގެ ބަދަލު ހޯދުމަށް ކާބޯތަކެތީގެ ރައްކާތެރިކަމުގެ ޤާނޫނުގެ ދަށުން ލިބޭ ފުރުޞަތަށް އޮތް ހުރަހެއްނޫނެވެ.

	
	
	(ށ)
	
	މި މާއްދާގެ (ހ) ގައި އެހެން ބަޔާންކޮށްފައިވީނަމަވެސް، ޤާނޫނާއި ގަވާއިދުތަކާ އެއްގޮތްވާ ގޮތުގެމަތިން، ހެޔޮ ނިޔަތުގައި ޢަމަލުކުރާ އޮތޯރިޓީގެ މުވައްޒަފަކު ނުވަތަ އޮތޯރިޓީ ތަމްސީލުކުރާ އެހެން ފަރާތަކުން، އެ ފަރާތެއްގެ ރަސްމީ މަސްއޫލިއްޔަތުތަކާއި ވާޖިބުތައް އަދާކުރުމުގައި ކުރާ ނުވަތަ ނުކޮށް ދޫކޮށްލާ އެއްވެސް ކަމަކާ ގުޅިގެން، އެ ފަރާތެއްގެ މައްޗަށް އެއްވެސް ބާވަތެއްގެ ޤާނޫނީ ދަޢުވާއެއް އުފުލުމުގެ ފުރުޞަތެއް ނޯންނާނެއެވެ.

	ހަތްވަނަ ބާބު
އެހެނިހެން ކަންކަން

	ޝަކުވާ ހުށަހެޅުން
	25.    
	
	
	ކާބޯތަކެތީގެ އިންސްޕެކްޓަރަކު ކާބޯތަކެތީގެ ރައްކާތެރިކަމުގެ ޤާނޫނާއި، އެ ޤާނޫނުގެ ދަށުން އެކުލަވާލެވިފައިވާ ގަވާއިދުތަކާއި މިންގަނޑުތަކާ ޚިލާފުވެއްޖެނަމަ، އެކަމުގެ ޝަކުވާ އޮތޯރިޓީއަށް ހުށަހަންވާނެއެވެ.

	ގަވާއިދަށް ޢަމަލުކުރަން ފެށުން
	26. 
	
	
	މި ގަވާއިދަށް ޢަމަލުކުރަން ފަށާނީ، މި ގަވާއިދު ދިވެހިސަރުކާރުގެ ގެޒެޓުގައި ޝާއިޢުކުރާ ދުވަހުން ފެށިގެންނެވެ.

	މާނަކުރުން
	27. 
	
	
	މި ގަވާއިދުގައި ޢިބާރާތެއް ނުވަތަ ލަފުޒެއް ބޭނުންކޮށްފައިވާގޮތުން ކަނޑައެޅިގެން އެހެން މާނައެއް ދޭހަނުވާހާ ހިނދަކު، އަންނަނިވި ޢިބާރާތްތަކާއި ލަފުޒުތަކަށް ދީފައިވާނީ، އެ ޢިބާރާތްތަކާއި ލަފުޒުތަކާ ގުޅިގެން ތިރީގައި ދީފައިވާ މާނަކުރުމެވެ.

	
	
	(ހ)
	
	"އޮތޯރިޓީ" ކަމަށް ބުނެފައި އެވަނީ، ޤާނޫނު ނަންބަރު 2024/6 (ކާބޯތަކެތީގެ ރައްކާތެރިކަމުގެ ޤާނޫނު) ގެ 8 ވަނަ މާއްދާގެ ދަށުން އުފައްދާފައިވާ މޯލްޑިވްސް ފުޑް އެންޑް ޑްރަގް އޮތޯރިޓީއަށެވެ.                                     

	
	
	(ށ)
	
	"އިންސްޕެކްޝަން" ކަމަށް ބުނެފައި އެވަނީ، ޤާނޫނު ނަންބަރު 2024/6 (ކާބޯތަކެތީގެ ރައްކާތެރިކަމުގެ ޤާނޫނު) ގެ 61 ވަނަ މާއްދާއާއި 65 ވަނަ މާއްދާގެ  ދަށުން ހިންގާ ބަލައި ފާސްކުރުމަށެވެ.

	
	
	(ނ)
	
	"ޤާނޫނު" ކަމަށް ބުނެފައި އެވަނީ، ޤާނޫނު ނަންބަރު 2024/6 (ކާބޯތަކެތީގެ ރައްކާތެރިކަމުގެ ޤާނޫނު) އާއި އެ ޤާނޫނަށް ގެނެވޭ އިސްލާހުތައް ހިމެނޭގޮތަށެވެ.     

